МОНГОЛ УЛСЫН ИХ ХУРЛЫН 
2016 ОНЫ ХАВРЫН ЭЭЛЖИТ ЧУУЛГАНЫ 
ТӨРИЙН БАЙГУУЛАЛТЫН БАЙНГЫН ХОРООНЫ 4 ДҮГЭЭР САРЫН 20-НЫ ӨДӨР /ЛХАГВА ГАРАГ/-ИЙН ХУРАЛДААНЫ ТЭМДЭГЛЭЛИЙН 

ТОВЬЁОГ
	 №
	Хэлэлцсэн асуудал
	Хуудасны дугаар

	 1.
	Хуралдааны товч тэмдэглэл:
	1-2

	  2.
	Хуралдааны дэлгэрэнгүй тэмдэглэл: 
	

	
	1. Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төсөл /Засгийн газар 2015.10.14-ний өдөр Олон Улсын гэрээний тухай /шинэчилсэн найруулга/ хамт өргөн мэдүүлсэн, анхны хэлэлцүүлэг, санал, дүгнэлт Аюулгүй байдал, гадаад бодлогын байнгын хороонд хүргүүлнэ/.
	3-11


Монгол Улсын Их Хурлын 2016 оны хаврын ээлжит чуулганы Төрийн байгуулалтын байнгын хорооны 4 дүгээр сарын 20-ны өдөр /Лхагва гараг/-ийн хуралдааны гар тэмдэглэл

Төрийн байгуулалтын байнгын хорооны дарга, Улсын Их Хурлын гишүүн А.Бакей ирц, хэлэлцэх асуудлын дарааллыг танилцуулж, хуралдааныг даргалав.


Ирвэл зохих 19 гишүүнээс 11 гишүүн ирж, 57.9 хувийн ирцтэйгээр хуралдаан 14 цаг 45 минутад Төрийн ордны “Их эзэн Чингис хаан танхим”-д эхлэв. 

Чөлөөтэй: Р.Гончигдорж, Н.Энхболд; 


Тасалсан: Сүхбаатарын Батболд, Н.Батбаяр, Г.Уянга, Л.Цог, О.Содбилэг, М.Энхболд.

Хэлэлцэх асуудлын дараалалтай холбогдуулан Улсын Их Хурлын гишүүн Г.Батхүү санал хэлэв. 

Нэг. Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төсөл /Засгийн газар 2015.10.14-ний өдөр Олон Улсын гэрээний тухай /шинэчилсэн найруулга/ хамт өргөн мэдүүлсэн, анхны хэлэлцүүлэг, санал, дүгнэлт Аюулгүй байдал, гадаад бодлогын байнгын хороонд хүргүүлнэ/.

Хэлэлцэж буй асуудалтай холбогдуулан Гадаад хэргийн сайд Л.Пүрэвсүрэн, Гадаад хэргийн яамны Төрийн нарийн бичгийн дарга Д.Ганхуяг, Гадаад хэргийн яамны Консулын газрын дэд захирал Н.Анхбаяр, мөн яамны 2 дугаар нарийн бичгийн дарга Ж.Соёлмаа нар оролцов. 

Улсын Их Хурлын гишүүн Х.Тэмүүжин горимын санал гаргав. 

А.Бакей: - Улсын Их Хурлын гишүүн Х.Тэмүүжингийн гаргасан, Олон Улсын гэрээний тухай хуулийн шинэчилсэн найруулгын төслийн хамт өргөн мэдүүлсэн Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслийг Төрийн байгуулалтын байнгын хорооны эрхлэх үндсэн асуудал учраас тусад нь хэлэлцээд Улсын Их Хурлын чуулганы хуралдаанд тусдаа саналаа танилцуулах нь зүйтэй гэсэн горимын саналыг дэмжье гэсэн санал хураалт явуулъя. 

Зөвшөөрсөн: 
9


Татгалзсан:

2


Бүгд:


11


81.8 хувийн саналаар горимын санал дэмжигдлээ. 


Улсын Их Хурлын гишүүн Г.Батхүү санал хэлэв. 

Хуулийн төслийг Гадаад хэргийн сайд Л.Пүрэвсүрэн танилцуулав. 

Танилцуулгатай холбогдуулан Улсын Их Хурлын гишүүн Х.Тэмүүжин, С.Дэмбэрэл, А.Бакей нарын тавьсан асуултад Гадаад хэргийн сайд Л.Пүрэвсүрэн, Гадаад хэргийн яамны Консулын газрын дэд захирал Н.Анхбаяр нар хариулж, тайлбар хийв. 

Улсын Их Хурлын гишүүн Х.Тэмүүжин горимын санал гаргав. 

А.Бакей: - Улсын Их Хурлын гишүүн Х.Тэмүүжингийн гаргасан, Байнгын хорооноос Олон Улсын гэрээний тухай хуулийн шинэчилсэн найруулгын төслийн хамт өргөн мэдүүлсэн Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслийн хэлэлцүүлгийг түр хойшлуулъя гэсэн горимын саналыг дэмжье гэсэн санал хураалт явуулъя. 

Зөвшөөрсөн:
11


Татгалзсан:

0


Бүгд:


11


100 хувийн саналаар горимын санал дэмжигдлээ. 

Хуралдаан 40 минут үргэлжилж, 15 цаг 25 минутад өндөрлөв.

Тэмдэглэлтэй танилцсан: 


ТӨРИЙН БАЙГУУЛАЛТЫН


БАЙНГЫН ХОРООНЫ ДАРГА 



А.БАКЕЙ

Тэмдэглэл хөтөлсөн: 


ПРОТОКОЛЫН АЛБАНЫ 

ШИНЖЭЭЧ 






Ц.АЛТАН-ОД
МОНГОЛ УЛСЫН ИХ ХУРЛЫН 

2016 ОНЫ ХАВРЫН ЭЭЛЖИТ ЧУУЛГАНЫ  

ТӨРИЙН БАЙГУУЛАЛТЫН БАЙНГЫН ХОРООНЫ 4 ДҮГЭЭР САРЫН 20-НЫ ӨДӨР /ЛХАГВА ГАРАГ/-ИЙН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ

Хуралдаан 14 цаг 45 минутад эхлэв.

Х.Тэмүүжин: - Одоо жишээ нь Эрүүл мэндийн тухай хууль хэлэлцэж байх явцад Эрүүл мэндийн хуулийг дагуулаад Эрүүгийн хууль өргөн барьсан байгаа бол Эрүүгийн хуулийг Эрүүл мэндийн асуудал хариуцсан Нийгмийн бодлого хэлэлцэхгүй. Эрүүгийн хуульд нэмэлт, өөрчлөлт оруулж байна, үг үсэг өөрчилж байна. Тэр бүхэн зөвхөн Хууль зүйн байнгын хорооны эрхлэх асуудал. Хууль зүйн байнгын хороо өөрөө шийдвэрээ гаргаж, өөрөө чуулган руу оруулна. Дүгнэлтээ уншина. 

Хууль зүйн байнгын хорооноос гадуур Эрүүгийн хуулийг аль нэг байнгын хороон дээр хэлэлцдэг тийм дэг байхгүй. Яг түүнтэй адилхан дэгийн хууль чинь өөрөө Төрийн байгуулалтын байнгын хорооны үндсэн асуудал бол энэ дэгийнхээ хуультай холбоотой асуудлыг зүгээр дагаж өргөн баригдсан юм гэж тэр өөр Байнгын хороон дээр хэлэлцэх тухай биш үүнийг нь Төрийн байгуулалтын байнгын хороо өөрөө шийднэ шүү дээ. Тийм. 

А.Бакей: - Х.Тэмүүжин гишүүний ярьж байгаа санал бол зөв л дөө. Өөрөөр хэлбэл Төрийн байгуулалтын байнгын хорооны эрхлэх асуудлын үндсэн асуудал нь бол яах аргагүй дэгийн тухай асуудал байгаа шүү дээ. Тийм. 

Тэгээд Төрийн нарийн бичгийн дарга Д.Ганхуяг ирсэн байна. Гэхдээ заавал Засгийн газрын гишүүн байх ёстой. Тийм ээ. 

Санал өгөх тухай асуудал биш. За энэ дэгийн тухай хуулийн 21.11 дээр байна л даа. Байнгын хороо төслийн анхны хэлэлцүүлэг явуулах үед. Энэ бол анхны хэлэлцүүлгийн шатанд байгаа. Гишүүд хууль санаачлагчаас асуулт асууж саналаа урьдчилан бичгээр томьёолж хуралдаан даргалагчид өгсний үндсэн дээр түүнийхээ үндэслэлийг тайлбарлаж 5 минутаас илүү хугацаанд үг хэлж, санал хураалгах, санал нь олонхийн дэмжлэг аваагүй бол нэгдсэн хуралдаанд зарчмын зөрүүтэй саналаа тайларлаж үг хэлж, санал хураалгах хүсэлтээ Байнгын хорооны санал, дүгнэлтэд тусгуулж болно гэж. 

Дэгийн үүгээр л явахаар байна. Тэгэхдээ энэ хэлэлцэж байгаа асуудалтай холбогдуулж Л.Пүрэвсүрэн сайд бас ороод ирсэн байна. Тийм учраас Л.Пүрэвсүрэн сайд энэ Олон Улсын гэрээний тухай хуулийн шинэчилсэн найруулгын төслийн хамт өргөн мэдүүлсэн Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай асуудал бол Төрийн байгуулалтын байнгын хорооны одоо хэлэлцэх чиг үүргийн үндсэн асуудал учраас гишүүд үүнийг одоо тусад нь хэлэлцээд, эндээ. Нэгдсэн чуулганд тусдаа танилцуулах ёстой гэсэн ийм горимын санал гэж үзэж болох уу? 

Тэгэхээр эхлээд Х.Тэмүүжин гишүүний энэ горимын саналаар санал хураалт явуулъя. Горимын саналыг томъёолоход бол Олон Улсын гэрээний тухай хуулийн шинэчилсэн найруулгын төслийн хамт өргөн мэдүүлсэн Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслийг Төрийн байгуулалтын байнгын хорооны эрхлэх үндсэн асуудал учраас тусад нь хэлэлцээд Улсын Их Хурлын чуулганы хуралдаанд тусдаа саналаа танилцуулах нь зүйтэй гэсэн Х.Тэмүүжин гишүүний горимын саналыг дэмжье гэдгээр санал хураалт явуулж байгаа. Гишүүд саналаа өгөөрэй. Санал хураалт явагдаж байгаа шүү. Горимын саналыг дэмжье. Сундуйн Батболд гишүүн ээ, саналаа өгөөрэй. Горимын санал. 

11-ээс 9. Горимын санал дэмжигдлээ. 

Тийм учраас дэгийн тухай хуулийг бол Төрийн байгуулалтын байнгын хороон дээр тусад нь хэлэлцээд саналаа тусдаа танилцуулахаар болж байна. 

Г.Батхүү гишүүн. 

Г.Батхүү: - Горимоороо бол танилцуулга хийгдэхгүйгээр тийм ээ асуулт хариулт яваад санал хураах ёстой гэж ойлгож байгаа. Зөв үү? 

Тэгээд би түрүүн сайдыг нь байлгая гээд байгаа нь сайд биш дэг зөрчиж өөр хүн танилцуулга хийсэн учраас тэгсэн юм. Тэгэхээр одоо бол сайд байсан байгаагүй асуулт хариулт яваад явах боломжтой гэж ингэж ойлгоод хурлаа үргэлжлүүлж болно гэж ойлгож байна. Тийм үү? Дэгээрээ. 

А.Бакей: - Тийм. 

Г.Батхүү: - Танилцуулгыг бол заавал Байнгын хороо Их Хурал дээр сайд хийнэ шүү. Ийм л дэгтэй. 

А.Бакей: - Юу ч гэсэн Л.Пүрэвсүрэн сайд нэгэнт одоо манай Байнгын хорооны хуралдаанд хүрэлцэн ирлээ. Тэгээд дээр нь мэдээж энэ АСЕМ-ийн хурал гээд ажил ихтэй байгаа гэдгийг ойлгож байна. Тийм учраас танилцуулгаа товчхон хийчихье. Л.Пүрэвсүрэн сайдыг урьж байна. 2 дугаар микрофон. Дэгийн тухай хуультай холбоотой хэсгээ л. 

Л.Пүрэвсүрэн: - Эрхэм Байнгын хорооны дарга, эрхэм гишүүд ээ, 

Олон Улсын гэрээний тухай хуулийн шинэчилсэн найруулгын төсөлтэй хамт Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслийг Улсын Их Хуралд өргөн мэдүүлсэн. 

Дэгийн хуульд дараах зарчмын өөрчлөлтүүд орохоор тусгасан юм. Үүнийг товчхон танилцуулъя. 

Хоёр талт гэрээний төсөл, олон талт гэрээнд нэгдэн орох саналыг Улсын Их Хуралтай зөвшилцөх процессыг ялгаатай дэгээр хэлэлцэхээр тусгасан. Хуучин бол энэ ялгаа байдаггүй байсан. Гарын үсэг зурах боломжит хугацаа нь дууссан. Эсхүл гарын үсэг зурах шаардлагагүй олон талт гэрээнд нэгдэн орох асуудлыг Улсын Их Хурлын Аюулгүй байдал, гадаад бодлогын байнгын хороотой зөвшилцөөд дэмжсэн тохиолдолд тухайн гэрээг соёрхон батлах тухай хуулийн төслийг Улсын Их Хурлын чуулганы нэгдсэн хуралдаанаар хэлэлцүүлэхээр тусгасан болно. 

Дараа нь Улсын Их Хурлын гишүүдийн зүгээс гэрээний төслийг зөвшилцөх үед өгсөн Байнгын хорооны санал, дүгнэлтийг гэрээнд хэрхэн тусгах нь мэдэгддэггүй, дийлэнхи тохиолдолд тусгалгүйгээр гэрээнд гарын үсэг зурдаг гэсэн шүүмжлэл гарч ирсэн. Энэ асуудлыг шийдвэрлэх зорилгоор гэрээний төслийг зөвшилцөх үеэр өгсөн санал, дүгнэлтийг гэрээний төсөлд тусгах чиглэлээр гэрээний нөгөө талтай хэлэлцээ хийж төслийг заавал дахин зөвшилцөх шаардлагыг тогтоож өгсөн болно. 

Гуравдугаарт нь, Ерөнхийлөгч Засгийн газрын, эсвэл гэрээний агуулга, ач холбогдлыг харгалзан Улсын Их Хурлын Аюулгүй байдал, гадаад бодлогын байнгын хороо гишүүдийн олонхийн саналаар гэрээ байгуулах санал, гэрээний төсөл, эсхүл эх бичвэрийг чуулганы нэгдсэн хуралдаанаар хэлэлцүүлэн зөвшилцөж болохоор тусгасан болно. 

Олон Улсын гэрээний тухай хуулийн төсөлд олон улсын гэрээ байгуулснаар Монгол Улсын хүчин төгөлдөр хуульд нэмэлт, өөрчлөлт оруулахаар, эсхүл шинээр хууль батлах шаардлагатай бол Олон Улсын гэрээ соёрхон батлах тухай хуулийн төслийг тухайн нэмэлт, өөрчлөлт оруулах, эсхүл шинэ хуулийн төсөлтэй хамт хэлэлцэх шаардлагыг тогтоосон бөгөөд энэ талаарх нарийвчилсан зохицуулалтыг мөн хуулийн төсөлд тусгасан болно. 

Анхаарал тавьсанд баярлалаа. 

А.Бакей: - Баярлалаа. Ингээд саяын дэгийн тухай хуулийн 21.11-ээр бид явна. Өөрөөр хэлбэл Байнгын хороо төслийн анхны хэлэлцүүлэг явуулах үед гишүүд хууль санаачлагчаас асуулт асууж саналаа урьдчилан бичгээр томьёолж хуралдаан даргалагчид өгсний үндсэн дээр, түүнийхээ үндэслэлийг тайлбарлаж санал хураалт явуулна гэж. 

Тэгэхээр зарчмын зөрүүтэй саналаа бас гишүүд бодож томьёолж өгөхийг хүсч байгаа. Ингээд асуух асуулттай гишүүд нэрээ өгье. Асуух асуулттай гишүүд. Гишүүдэд бас юу тараасан байгаа шүү дээ. Байнгын хорооны ажлын албанаас одоо мөрдөж байгаа дэгийн хууль, энэ хууль санаачлагчийн оруулж ирсэн хоёрыг бол ингээд харьцуулж хөндлөн хүснэгтээр өгсөн байгаа. Ялгааг нь харуулсан хүснэгт өгсөн байгаа. 

Ингээд асуулттай гишүүд. Х.Тэмүүжин гишүүн. За би өөрөө бас асуулттай байгаа. Ингээд Х.Тэмүүжин гишүүн асуулт асууя. 

Х.Тэмүүжин: - Энэ дэгийн тухай хууль дээр оруулж байгаа нэмэлтүүд дотор нэг ийм үг яваад байгаа юм. Одоо жишээ нь 28 штрих 1, 8.2 гарын үсэг зурах боломжит хугацаа дууссан, эсхүл гарын үсэг зурах шаардлагагүй гэрээний хувьд гэрээнд нэгдэн орохыг зөвшөөрч, гэрээг соёрхон батлах тухай хуулийн төслийг нэгдсэн хуралдаанаар шууд хэлэлцэх гэсэн ийм заалтууд яваад байгаа байхгүй юу. 

Тэгэхээр ер нь бол хууль, өргөн мэдүүлсэн хууль болон Улсын Их Хурлын шийдвэрийг хэлэлцэхэд чуулганаар шууд хэлэлцэхээс өмнө мэргэжлийн Байнгын хороодууд нь нэг хэлэлцдэг шүү дээ. 

Тэгээд энэ мэргэжлийн Байнгын хороодын хэлэлцэж байгаа хэлэлцэх эрхийг шууд ингээд хязгаарлаж байгаа дэг тогтоож байгаа нь яг ямар зорилготой юм, ямар үр ашигтай юм, яаж бодсон юм? Ганц энэ биш шууд хэлэлцүүлнэ, шууд хэлэлцүүлэн гэдэг энэ үг 4 зүйл байна, 4 заалтад байна. 28 дотор. 

Тэгээд дэг дээр бас нэг зүгээр учир дутагдалтай нэг юм юу харагдаад байсан бэ гэхээр хэлэлцэгдэж орж байгаа асуудлаар Аюулгүй байдлын байнгын хороо хуралдаад шийдээд нөгөө нэг зөвшилцөл хийгээд байгаа болохоос биш яг тухайн асуудлаар мэргэжлийн Байнгын хороо оролцох оролцоо нь хязгаарлагдмал байгаа харагдаад байгаа байхгүй юу. Тэр оролцоог энэ дэг дээр яаж бас тодорхойлж, эсвэл тавьж өгч байгаа юм гэдэг ийм хоёр асуулт байна. 

А.Бакей: - Хэн хариулах вэ? Л.Пүрэвсүрэн сайд. 2 дугаар микрофон. 

Л.Пүрэвсүрэн: - Х.Тэмүүжин гишүүний асуултад хариулъя. Энэ нь бол шууд гэдэг нь бол ерөнхийдөө бусад Байнгын хороо, мэргэжлийн Байнгын хороодыг хэлэлцэхийг асууж байгаа, одоо хааж байгаа асуудал биш юм. Хамгийн гол нь энэ дээр бол өмнө нь Аюулгүй байдал, гадаад бодлогын байнгын хороон дээр мэргэжлийн Байнгын хороогоор хэлэлцээд, гадаад бодлогын Байнгын хороон дээр хамгийн эцэслэж хэлэлцээд чуулганд өргөдөг. Энэ процесс хэвээрээ байх юм. 

Хамгийн гол нь олон улсын гэрээнүүд дотроо за одоо Нью-Йоркт жишээлбэл, Нью-Йорк хотод энд 3 сарын 01-нээс 30-ны хооронд гарын үсэг зурна гээд. Энэ хооронд гарын үсэг зураад л дараа нь гарын үсэг зурдаггүй шууд автоматаар нэгддэг ийм хэлэлцээнүүд байдаг. 

Тэгэхээр ийм юм нь дээр бол одоо гарын үсэг зураад ир гэж одоо Аюулгүй байдал, гадаад бодлогын байнгын хорооноос буцаадаг, Засгийн газар луу. Тэгэхээр Засгийн газар дээр ахиж нөгөөдөхийг нь одоо гэрээн дээр гарын үсэг зурах боломжгүй юм аа. Яагаад гэвэл гарын үсэг зурах хугацаа нь өнгөрсөн. Одоо нэгдэн орох асуудал ярьж байгаа гээд ингэж дахин дахин процесс болоод байдаг учраас үүнийг л одоо дахин үүсгэхгүйн үүднээс Аюулгүй байдал, гадаад бодлогын байнгын хороогоор хэлэлцээд тэгээд чуулганаар хэлэлцдэг гэдэг юмыг л одоо шууд гэж бид нар ингэж оруулсан юм. Буцаж Засгийн газар луу буцаахгүй гэж. 

Түүнээс бусад мэргэжлийн Байнгын хороодоор одоо өмнө нь хэлэлцдэг. Энэ бол журам нь хэвээрээ үйлчилж байгаа юм. Үүнийг л тайлбарлаж байна. 

А.Бакей: - С.Дэмбэрэл гишүүн асуулт асууя. 

С.Дэмбэрэл: - Одоо нөгөө бүх хууль дээр хэрэв Монгол Улсын нэгдэн орсон олон улсын гэрээ хэлэлцээр, конвенцид өөрөөр заагаагүй бол тухайн гэрээний гэсэн нэг тийм ингээд хэвшмэл болсон, ер нь ихэнхи бүх хуульд ордог нэг өгүүлбэр байгаа шүү дээ. Тийм ээ. Өөрөөр хэлбэл үндэсний хууль тогтоомжоос олон улсын хууль тогтоомж тийм ээ илүүд үзнэ гэсэн. Ингээд манай улс нэгдсэн учраас. 

Энэ заалт одоо жишээлбэл яг хэвээрээ л цаашаа яваад байх уу? Өөрөөр хэлбэл үүнтэй чинь холбогдуулж үүнийг буруу ойлгох, эсвэл буруу тайлбарлах, дутуу ойлгох ийм юмнууд их гарч байна л даа. Саяхан ингээд зүгээр хэвлэл мэдээллүүдийг харж байхад. Тэгэхээр үүнийг нэг Гадаад хэргийн яам нэгдүгээрт сайн тайлбарлаж. Энэ судалгааны ажил байдаг юм. Их Хурлын Тамгын газар. Гэхдээ үүнийг олон нийтэд энэ үндэсний болон гадаадын хууль тогтоомжийн тийм ээ энэ хоёрын одоо харьцуулсан зүйлийг ярьж өгөх. 

Хоёрдугаарт, миний асуулт бол яах вэ энэ ер нь хэвээрээ байх уу л гэсэн асуулт байна шүү дээ. 

А.Бакей: - Л.Пүрэвсүрэн сайд 2 дугаар микрофон. 

Л.Пүрэвсүрэн: - С.Дэмбэрэл гишүүний асуултад хариулъя. Одоогийн байдлаар бол Монгол Улсын 170 гаруй хуульд ийм заалт байгаа юм. Тэгэхдээ энэ нь бол одоо Монгол Улсын Үндсэн хуулийн 10 дугаар зүйлийн 3-т заасан тэр заалтын дагуу явж байгаа юм л даа. Үндсэн хуулийн заалтаар. 

Тэгэхээр энэ Үндсэн хууль дээр Монгол Улсын олон улсын гэрээ нь соёрхон батлагдсан буюу нэгдэн орсон тухай хуулийн хүчин төгөлдөр болмогц дотоодын хууль тогтоомжийн нэгэн адил үйлчилнэ гэсэн ийм 10 дугаар зүйлийн 3 дугаар заалт байдаг, Үндсэн хуулийн. Энэ заалтын дагуу л одоо ингэж 170 гаруй хуульд ийм хэвшмэл заалт ингэж явж байгаа юм. 

Тэгээд энэ 10 дугаар зүйлийн 4 дүгээр нь бас Монгол Улс Үндсэн хуульдаа харшилсан олон улсын гэрээ, бусад баримт бичгийг дагаж мөрдөхгүй гээд бас ингээд маш тодорхой заасан ийм заалт байгаа. 

А.Бакей: - С.Дэмбэрэл гишүүн тодруулъя. 

С.Дэмбэрэл: - Жишээлбэл одоо Хүний эрхийн Үндэсний Комиссын эрх зүйн байдлын тухай хууль байна л даа. Бас л яг тэгээд бичсэн байгаа. Тэгэхээр тэр хууль дээр Монгол Улс тэр хуульд заасны дагуу Хүний эрхтэй холбоотой олон улсын гэрээ, конвенцид манайх чинь нэгдсэн байгаа шүү дээ. Үүнийгээ үг дуугүй хэлбэрэлтгүй, ямар нэгэн тайлбаргүйгээр мөрдөнө гэсэн үг биз дээ? Үндэснийхээ хууль тогтоомжид суулгана гэсэн үг биз дээ. Энэ суулгахгүй яваад байвал яадаг юм ер нь? 

А.Бакей: - 1 дүгээр микройфон. Нэр, албан тушаалаа хэлээд. 

Н.Анхбаяр: - Гадаад хэргийн яамны Консулын газрын дэд захирал Н.Анхбаяр С.Дэмбэрэл гишүүний асуултад хариулъя. 

Таны ярьж байгаа энэ асуудлыг бол бид энэ Олон Улсын гэрээний тухай хуульдаа нэлээн тийм нарийвчилсан байдлаар одоогийн хуультай харьцуулахад тийм цензуртай гэх юм уу даа. Ийм байдлаар хийж өгсөн юм. Тэр нь юу гэсэн заалт вэ гэхээр заавал соёрхон батлах гэрээний төрөлд дараах гэрээг соёрхон батална гэчихээд. Одоо бол зөвхөн Монгол Улсын хууль тогтоомжид зааснаас өөр журам тогтоож байгаа бол гэсэн заалт байгаа. Одоогийн Олон Улсын гэрээний хуулийн 10 дугаар зүйлд. 

Энэ заалтыг Олон Улсын гэрээний тухай хуулийн төслийн 8 дугаар зүйлд Монгол Улсын хууль тогтоомжид зааснаас өөр журам тогтоож байгаа. Нэгдүгээрт. 

Хоёрдугаарт, гэрээг хэрэгжүүлснээр, байгуулснаар, нэгдсэнээр Монгол Улсын хүчин төгөлдөр үйлчилж байгаа хууль тогтоомжид нэмэлт, өөрчлөлт оруулах шаардлагатай. 

Хоёрдугаарт, шинээр хууль батлах шаардлагатай бол Соёрхон батлах тухай хуулийн төслийг тухайн холбогдох хуулийн төслүүдтэй хамтад нь хэлэлцэх ийм хуулийн шаардлага тогтоож байгаа. 

А.Бакей: - 1 дүгээр микрофоныг нэмж өгье. 

Н.Анхбаяр: - Жишээ болгож хэлэхэд Цаазаар авах хуулийг халахад чиглэсэн Иргэний болон улс төрийн эрхийн тухай фактад бид нэгдэн орчихсон. Гэхдээ энэ хууль хүчинтэй болох юм бол тэр хуулийг Олон Улсын гэрээг соёрхон батлах хуулийн төслийг Эрүүгийн хуульд нэмэлт, өөрчлөлт оруулах буюу Эрүүгийн хуулиас Цаазаар авах ялыг халсан хуультай нь хамтад нь оруулж хэлэлцэх ийм хязгаарлалт тогтоож байгаа юм. 

Ингэснээр нэг харилцааг зохицуулсан Монгол Улсын Олон Улсын гэрээ, Монгол Улсын хууль хоорондын зөрчил бол үндсэндээ хумигдана гэсэн ийм л зохицуулалтыг, хязгаарыг тогтоож өгч байгаа. 

А.Бакей: - Баярлалаа. Би нэг асуулт асуучихъя. Энэ 29 дүгээр зүйлийг бол бүхэлд нь шинэчилэн найруулсан байгаа шүү дээ. 29 дүгээр зүйл бол хоёр талт олон улсын гэрээг соёрхон батлах асуудлыг хэлэлцэх гээд. Тэр дотор бол одоо мөрдөж байгаа дэгийн тухай хуулийн 29.1.2, 29.4 гээд тэр хоёр заалт бол энэ шинэчилсэн найруулга дээрээ орхигдсон байгаа юм. 29.1.2, 29.4. 
29.1.2 гэдэг бол гэрээг тайлбар, мэдэгдэлтэйгээр соёрхон батлах гэдэг асуудал орхигдсон байна. 29.4 бол Байнгын хороо тайлбар мэдэгдэлтэйгээр гэрээг батлах санал гаргасан бол төслийг нь нэгдсэн хуралдаанд нь хамтад нь оруулж тусад нь санал хураалгаж батлуулна гэж.

Тэгэхээр одоо мөрдөж байгаа дэгийн тухай хууль дээр бол 29.1.2, 29.4 дээр бол энэ хоёр заалт шинээр оруулж байгаа шинэчилсэн найруулга дээрээ орхигдчихоод байна. Байхгүй байна. Тэгэхээр энэ болж байгаа юм уу, үгүй юу? Жишээлбэл, гэрээг тайлбар, мэдэгдэлтэйгээр соёрхон батлах асуудал орхигдчихоод байна. Байнгын хороо тайлбар, мэдэгдэлтэйгээр гэрээг батлах санал гаргасан бол төслийг нь нэгдсэн хуралдаанд хамтад нь оруулж тусад нь санал хураалгаж батлуулна гэсэн энэ дэг хоёулаа орхигдчихоод байна. Энэ ямар учиртай юм бэ гэж. Хэн хариулах вэ? Н.Анхбаяр дарга 1 дүгээр микрофон. 

Н.Анхбаяр: - А.Бакей даргын асуултад хариулъя. Одоогийн хуулийн төслөөс орхигдсон 2 заалт бол ер нь бол Олон Улсын гэрээнийхээ хууль дээр маш дэлгэрэнгүй байгаа. Олон Улсын гэрээний тухай хууль дээр бол хэрвээ тайлбартайгаар олон улсын гэрээг соёрхон батлах бол энэ тухай тухайлсан заалтыг соёрхон батлах тухай хуульд нь оруулна гэсэн заалт байгаа. 

Дэг дээр, яг дэгийн энэ өөрчлөлт, нэмэлт өөрчлөлт дээр. 28.9 чинь арай өөр асуудал л даа. Яг 28.9 дээр бол. Яг энэ, одоо тэр тухайн зүйл болгоноор нь давтана, одоо санал хураалгаж шийднэ гэдэг заалтыг нэмээд, хэлэлцүүлгийн явцад нэмээд оруулчихвал болох болов уу гэж бодож байна. Яах аргагүй тэр юу нь орхигдсон байх шиг байна л даа. 

А.Бакей: - За ойлголоо. Энэ дээр яах вэ зарчмын зөрүүтэй санал хураалгаж болох л юм байна гэж ойлгож байна. 

Ингээд гишүүд асуулт асуулт асууж дууслаа. Одоо санал хэлэх гишүүд байна уу? За байхгүй бол зарчмын зөрүүтэй. Байгаа юу? Ц.Дашдорж гишүүн үү? Саналаа хэлье. Ц.Дашдорж гишүүн. 

Ц.Дашдорж: - Би яг үүнтэй холбоотой асуудал биш юм аа. Энэ Л.Пүрэвсүрэнтэй, Л.Пүрэвсүрэнгээс л ганц нэг юм тодруулж асууя гэж ингэж бодоод байгаа. Тийм. 

Сонгууль дөхөж байна. Тэгээд сонгуульдаа яваад зүгээр өөрөө өрсөлдөөд явбал өрсөлдөөд л явна биз дээ. Наана нь бие биенийгээ энэ сонин хэвлэлээр, захиалгаар янз бүрийн юм бичүүлдэгээ боливол таарна шүү. Тэрийг бол ерөнхийдөө зарчим бол зарчим шүү дээ. Улс төржих үедээ л улс төрж. Бусад цаг үед нь бол тэгээд нэг ар хударгаар хүний ар нуруунд хутга зоож байгаа юм шиг ингэж дэмий балай юм солиорч, санаанаасаа юм зохиож явдгаа татаарай гэж би чамд зүгээр нөхөр ёсны хувьд сануулж байгаа юм шүү. 

А.Бакей: - Л.Пүрэвсүрэн сайд 2 дугаар микрофон. Холбоотой асуудал биш байна. Тийм ээ? 

Л.Пүрэвсүрэн: - Их Хурлын танхимд хариуцлагатай баримт, нотолгоотой юм ярина байх гэж итгэж байна. Би тийм юм хийсэн юм байхгүй ээ, Ц.Дашдорж гишүүн ээ. Та үүнийг нотолгоо, баримттай юм ярихгүй бол энэ дээр одоо ийм асуудал ярьж болохгүй гэж бодож байна. 

А.Бакей: - Хэлэлцэж байгаа асуудалтай холбогдолгүй байна. Х.Тэмүүжин гишүүн горимын санал хэлье гэж байна. 

Х.Тэмүүжин: - Миний ойлгож байгаа зөв бол өргөн барьсан хуулиа анхны хэлэлцүүлгийг нөгөө Байнгын хороо, үндсэн Байнгын хороо чинь хийгээгүй байгаа юм байна. Тийм ээ? Хийсэн юм уу? Хийгээгүй байна уу? Тэгэхээр одоо бол хийгээгүй байгаа юм байна шүү дээ. Одоо бол хийгээгүй. Анхны хэлэлцүүлгээ хийх гээд. Ирэх долоо хоногт хийнэ гэсэн төлөвлөлттэй байгаа юм байна. 

Би бол одоо юу гэж бодож байна вэ гэхээр одоо шууд бид хэд энэ дээр зарчмын зөрүүтэй санал шууд гаргаад хураагаад шийдэж болж байна уу, болохгүй байна уу? Би бол жишээ нь бол ингээд шууд гэдэг үгүүд дээр зарчмын санал гаргах гээд байна л даа. Шууд гэдэг үгүүдийг чинь аваад хаячихвал яасан юм бэ гээд. Хууль санаачлагчийн зүгээс энэ үг байх нь чухал, яагаад вэ гэдэг үндэслэлүүдээ нарийн хэлэхгүй бол. Энэ бол одоо хууль тогтоох эрх мэдэл. 

Ний нуугүй хэлэхэд дэгийн ийм хуультай холбоотойгоор Улсын Их Хурлын дэгийг Засгийн газар санаачлах ер нь хэр зэрэг зохимжтой вэ гэдэг асуудал ч гэсэн бас хөндөгдөж эхэлж байгаа байхгүй юу. Яагаад гэвэл Улсын Их Хурлын дэг бол Улсын Их Хурлын өөрийнх нь ажлаа хийдэг дүрэм шүү дээ. 

Тийм учраас ядаж Засгийн газар биш. Тийм ээ. Байнгын хороо нь санаачлаад. Тэгээд Аюулгүй байдлын байнгын хороо санаачлаад. Тэгээд Төрийн байгуулалтын байнгын хороо бид ийм Засгийн газрын өргөн барьсан хуультай холбогдуулаад тэр хууль дээр үнэхээр одоо ингэж шийдвэрлэх боломж байна гэж үзэж байгаа учраас дэгээ ингэж өөрчилье гэж манайх руу юугаа явуулсан бол илүү зохистой байна л даа. 

Тэгэхээр энэ эрх мэдэл хуваарилалтын зохимжгүй байдал, зохисгүй байдал энэ тэр харагдаад байгаа учраас би бол ямар горимын санал гаргах гэж байсан бэ гэхээр өнөөдөр түр хойшлуулаад, ярилцаад Байнгын хороод дээрээ яриад, даргын зөвлөл дээр бас яриад. Ер нь бол цаашдаа Засгийн газарт бид дэгээ санаачлуулах эрх өгөх юм уу, өгөхгүй юм уу. Ийм туршлага одоо цаашаа явах юм уу, үгүй юм уу. Тийм. Энэ чинь Их Хурлын дэгийг зохицуулах гээд байна шүү дээ. 

А.Бакей: - Ерөнхийдөө бол Х.Тэмүүжин гишүүний хэлж байгаа санал бол зарчмын хувьд зөв л дөө. Тэгэхээр энэ дэгийн асуудал бол яах аргагүй Төрийн байгуулалтын байнгын хороо, Улсын Их Хурлын цэвэр одоо өөрийнх нь асуудал байгаа. 

Тэгэхээр энэ дээр бол бид өнөөдөр ингээд яах вэ зарчмын зөрүүтэй саналууд байна л даа. Мэр сэр гарч байна. Тэгэхдээ үүнийг бол шууд хураалгачихаар бас одоо бэлэн биш байдалтай байна гэж ойлгож байгаа. Тийм учраас энэ даргын дэргэдэх зөвлөлийн хурал дээр энэ асуудлыг хуваарилахдаа бол Тамгын газраас өгсөн хуваарийн дагуу л ингээд өгсөн байна л даа. Үндсэн Байнгын хороо нь Аюулгүй байдал, гадаад бодлогын байнгын хороо. Тэгээд манайх санал өгнө гэж. Энэ бол хуваарилалтаас эхлээд бас жаахан буруу хуваарилагдсан байна. 

Тийм учраас энэ асуудлыг бас ирэх долоо хоногийн хуваарьт дахиж оруулъя. Энэ хоорондоо бол бас одоо гишүүд, манай Байнгын хорооны ажлын алба бас ажиллаад энэ дэгийн хуулийн энэ зохицуулалт нь хэр зэрэг яг одоо оновчтой байна. Энэ асуудлыг судалъя. 

Тийм учраас өнөөдрийн Байнгын хорооноос Олон Улсын гэрээний тухай хуулийн шинэчилсэн найруулгын төслийн хамт өргөн мэдүүлсэн Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслийн хэлэлцүүлгийг түр хойшлуулъя гэсэн саналаар горимын санал хураалт явуулъя. Х.Тэмүүжин гишүүний энэ саналыг дэмжье гэдгээр санал хураалт явуулж байна. Гишүүд саналаа өгөөрэй. 

11-ээс 11. 

Энэ асуудал хойшлогдлоо. Энэ хоорондоо долоо хоногийн дотор ажлын алба гишүүдэд бас энэ асуудлыг сайн танилцуулаад одоо хэрхэх талаар тодорхой саналаа бэлтгэе. Хурлын бэлтгэлээ хангая. Ажлын хэсэгт баярлалаа. 

Ингээд Төрийн байгуулалтын байнгын хорооны өнөөдрийн хуралдаан өндөрлөлөө. Гишүүдэд баярлалаа. 

Хуралдаан 40 минут үргэлжилж, 15 цаг 25 минутад өндөрлөв.

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ

